
Nafarroako Gorteetako kide eta Unión del Pueblo Navarro talde parlamentarioaren eledun José Javier Esparza Abaurrea jaunak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatzeko: 
ERCk eta PSOEk Kataluniarako hitzartutako finantzaketa berezirako akordioaren aurkako mozioa. 
Zioen azalpena 
Duela zenbait aste jakin genuen PSOEk eta ERCk akordio bat adostu zutela azken horiek Salvador Illa Kataluniako presidente izendatzearen aldeko botoa eman zezaten. Horren truke, PSOEren konpromisoa lortu zuten Katalunia erkidegoen finantzaketarako araubide komunetik atera dadin eta erkidegoan ordaintzen diren zerga guztien bilketa kontrolatu dezan. 
Alderdi sinatzaileek berek "ekonomia-itun solidario” izena jarri zioten gertakari horri; bada, askok eta hainbat arrazoigatik eztabaidatu dute adjektibo horri buruz, solidario izenondoari buruz alegia. 
Behin akordioaren testua ezagututa, zuzenbide konstituzionaleko zenbait adituk ohartarazi dute sinatutako akordioa konstituzioaren kontrakoa dela, eta adierazi dute, legezkoa izan dadin, Espainiako Konstituzioa bera aldatu beharko litzatekeela. 
Aldi berean, zenbait iritzi kritiko sortu dira PSOE, Sumar, Podemos, PP eta Voxeko ordezkari politikoen artean, eta horiek salatzen dute akordioak espainiar guztien berdintasuna hausten duela, eta horietako batzuek “pribilegio”-tzat jo dute gure Foru Araubidea. 
Egoera horretan, UPNtik errefusatu egin nahi ditugu gure foru errealitatearen eta Nafarroako Hitzarmen Ekonomikoaren aurka gertatzen ari diren erasoak, bai eta gure ekarpenari buruz adierazten ari diren zalantzak ere. Izan ere, ekarpena beti egin izan dugu Espainiako Konstituzioaren eta Nafarroako Foru Eraentza Berrezarri eta Hobetzeari buruzko Lege Organikoaren arabera, eta leialak izan gara parte sentitzen garen proiektu komun batekiko, eta gure kargak geure gain hartu ditugu gainerako espainiarrekiko solidaritatez. 
Agerikoa da ERCren eta PSOEren arteko akordioa Nafarroako Hitzarmen Ekonomikoaren oso bestelako baldintzetan planteatu dela, eta salerosketa arduragabe bati eta Sánchez eta llla jaunek Espainiako eta Kataluniako gobernuetako, hurrenez hurren, buru izateko dituzten premia politikoei erantzuten diela. 
Ez dago Konstituzioan aitortuta, ez dio gure herriaren historiari erantzuten, eta ez da planteatzen Espainiaren batasuna indartzeko, baizik eta, aitzitik, haren haustura bultzatzeko, Kataluniako independentismoa indartuz. 
Hori dela-eta, Nafarroako Parlamentua premiatzen dugu honako erabaki hau har dezan:
Erabaki-proposamena:
1. Gure konpromisoa berresten dugu Nafarroako Foru Araubidearen defentsan, eta sendoki errefusatzen dugu PSOEk eta ERCk Katalunian sinatutako akordioa, ez duelako irmotasun konstituzionalik eta espainiar guztien on komunetik urrun dauden interes politiko alderdikoiei erantzuten dielako. 

